
Kalaallit Nunaanni ilinniaqqiffiusuni ilinniartitsinerup qaffasissusaata 
misissorneqarnissaanik imaqartumik misissuinissamik aallartitsinissamut 

Inatsisartunut aaliangiussassatut siunnersuut. Misissuineq 
sanilliunneqarsinnaasariaqassaaq misissuinernut nunani killerni allani 

ingerlanneqarsimasunut assigusunut

pillugu

Kultureqarnermut, Ilinniartitaanermut, Ilisimatusarnermut Ilageeqarnermullu 
Ataatsimiititaliap

ISUMALIUTISSIISSUTAA

Aalajangiiffigisassatut siunnersuutip aappassaaneerneqarnerani saqqummiunneqartoq

Kultureqarnermut,  Ilinniartitaanermut,  Ilisimatusarnermut  Ilageeqarnermullu 
Ataatsimiititaliaq kingullermik suliarinninnermini ukuninnga inuttaqarpoq:

Harald Bianco, Inuit Ataqatigiit
Debora Kleist, Inuit Ataqatigiit
Andreas Uldum, Demokraatit
Malik Berthelsen, Siumut
Knud Kristiansen, Atassut

UKA  09-mi  ulloq  4.  november  2009-mi  siullermeerinerup  kingorna  siunnersuut 
Kultureqarnermut,  Ilinniartitaanermut,  Ilisimatusarnermut  Ilageeqarnermullu 
Ataatsimiititaliamit misissorneqarpoq.

Siunnersuutip imarisaa
Ingerlaqqiffiusumik  ilinniartitaanerit  naliliiffigineqarnissaat  siunnersuuteqartup 
siunnersuuteqarnermini  kissaatigaa,  taamaalilluni  nunatsinni  ilinniartitaanerup  qaffasissusia 
nunani  killerni  ilinniartitaanerup  qaffasissusianut  sanilliunneqarsinnaassalluni.  Tamatumani 
qulakkeerniarneqarluni  ingerlaqqiffiusumik  ilinniartitaanerit  nunani  allani  ilinniartitaanerit 
taakku assigisaannut unammillersinnaanissaat.

Ilisimatusarfik  nunatsinnilu  ingerlaqqiffiusumik  ilinniarfiit  allat  qanimut  suleqatigalugit 
misissuineq  ingerlanneqartariaqartoq  kiisalu  misissuineq  sapinngisamik  annertunerpaamik 

tatiginassuseqarsinnaaqqullugu  immikkut  ilisimasallit  nunani  allaneersut  misissuinermi 
peqataatinneqarnissaat siunnersuuteqartup kaammattuutigaa.

Siunnersuutip aningaasatigut kingunerisassai
Siunnersuut  aningaasaqarneq  eqqarsaatigalugu  qanoq  piviusunngortinneqassanersoq 
siunnersuuteqartup  oqaatiginngilaa.  Siunnersuummut  akissuteqaamminni  aningaasanut 
tunngasut  Naalakkersuisunit  eqqaaneqanngillat.  Siunnersuutip  akuerineqarnera  Nunatta 
Karsianut aningaasartuutaassasoq naatsorsuutigineqartariaqarpoq. 

Inatsisartut siullermeerineranni siunnersuut pillugu isummernerit
Nunatsinni  ingerlaqqiffiusumik  ilinniartitaanerit  nunani  tamalaani  pitsaassutsit 
qaffasissusiannut  sanilliunneqarsinnaanissaannik  Inatsisartunut  ilaasortap  Niels  Thomsenip 
pingaartitsinera Naalakkersuisunit isumaqatigineqarpoq.

Ilisimatusarfimmut atatillugu Naalakkersuisut erseqqissarpaat:

”..Ilisimatusarfimmi aqutsisut avataanit ilisimasallit peqataaffigisaannik nunanilu tamalaani  
tunngaviit  akuerisaasut  malillugit  atuartitsinermik  aaqqissuussaasumik  naliliinernik  
naammassinninnialersaarput.  Naliliinerni  taakkunani  aamma  ilinniartut,  naammassisut,  
censorit,  atuisut  ilisimatusartullu  naliliinerinik  ilaqassapput.  Aammattaaq Ilisimatusarfiup  
nunani  tamalaani  uuttortaatit  nunanilu  tamalaani  pitsaassuseritinneqartut  naapertorlugit  
piginnaasaqarfiulersinneqarnissaat  sulissutigineqalissaaq.  Tamatumunnga  atatillugu 
Ilisimatusarfimmi  aqutsisut  siusinnerpaamik  2010-mi  suleqatigiissitanik  nunani  tamalaani  
piginnaasaqarfiit  pitsaassusaat  sorliit  Ilisimatusarfimmut  attuumassuteqarnerinik  
misissuisussanik pilersitsinialersaarput”.

Tamatuma saniatigut Naalakkersuisut paasissutissiipput:

”…Ilisimatusarfiup  avataani  marlunnik  ilinniarfeqarmat  ingerlaqqiffiusunik,  tassalu 
Sisimiuni  issittumi  diplomingeniørinngorniarfik  Ilulissanilu  atorfininnissaq  siunertaralugu 
ilisimatusarnerlu tunngavigalugu isumaginninnermi perorsaasunngorniarfik”.

Ilinniartitaanerit  taakkuupput  marluk  nunani  tamalaani  qaffasissutsinut  nallersuuttutut 
Naalakkersuisunit isigineqarput.

Taamaattumik siunnersuut taperserneqassanngitsoq Naalakkersuisut inassutigaat.

Siunnersuut  itigartinneqassasoq  Inuit  Ataqatigiit aamma  Kattusseqatigiit  Partiiata 
inassutigaat, partiit taakku isumaqarmata:

”….ilinniarfiit  qulaaniit  naalakkersuinikkut  peqquneqassanngillat  periuseq 
aalajangersimaqqinnaartoq  atorlugu  nalilersorneqarlutillu  uuttortarneqartassasut.  
Ingerlaavartumik  ilinniarfiit  iluminni  avataanillu  nalilersorneqartarnissaat  
isumaqatigilluinnarparput  tamannali  pissaaq pineqartut  periutsinik  kiffaanngissuseqarlutik  
toqqaasinnaatitaanerat ataqqilluinnarlugu”.

Inuit Ataqatigiit aamma Kattusseqatigiit Partiiata oqaatigaat:

”Nunatsinni pissutsit immikkuullarissut ilagaat ilinniartitsisuusut amerlaqisut ilinniartitamik  

ilitsoqqussaralugu oqaasii atorsinnaannginnamikkit ilinniartitsinermilu atortussiat ilinniartut  

ilitsoqqussaralugu oqaasiisut piunngimmata. Kulturinut tunngasunik 

unammilligassaqartippaatigut tamannalu ilinniartitsinermut sunniuteqarsinnaavoq.  

Tamassumali ilisimatusarnernik pitsaasumik neqerooruteqartarnissarput ilinniartitsinikkullu  

qaffasissunik angusaqartarnissarput allanngortinngilaa”.

Siunnersuutip  ataatsimiititaliamit  suliarineqarnissaa  Siumumit  kissaatigineqarpoq, 
ilinniartitaanerit  sorliit  nalilerneqartussatut  siunnersuuteqartumit  kissaatigineqarnersut 
itisilerneqarnissaat  partiimit  kissaatigineqarmat.  Partiip  siunnersuuteqartoq  una  pillugu 
isumaqatigaa:

” ...pingaaruteqartoq ilinniarfiit qaffasissutsimikkut nunani killerni ilinniarfinni assingusuni 
sanilliunneqarsinnaasariaqartut  aammalu  nunarsuarmioqataaleraluttuinnarnitsinni  
immitsinnut mattulluta inuusinnaanngitsugut”.

Akerlianilli ilinniartitaaneq taamaallaat Kalaallit Nunaanni atorneqarsinnaappat ilinniarnissaq 
imminut  akilersinnaannginnerarlugu  siunnersuuteqartup  oqarnera  Siumumit 
isumaqatigineqanngilaq. Partiimit erseqqissarneqarpoq:

”  ...pingaaruteqarlutillu  atorfissaqartippagut  annerusumik  minnerusumilluunniit  
ilinniagaqarsimasut,  Nunatsinnut  ilinniagartik  aallaavigalugu  atorfinnik  amigaataasunik  
tigusinis-saat”.

Ima oqaaseqarlutik Demokraatit siunnersuut taperserpaat:

” Pingaaruteqarpoq,  Kalaallit  Nunaanni  sutigut  tamatigut  nunarsuup  sinneranut  
assersuunnissatsinnut  sapiissuseqarnissarput.  Pissutaavoq,  nunarsuarmi  teknikkikkut  
ineriartupiloornerup  nassataanik,  kikkut  tamarmik  imminnut  unammilersimanerat.  
Taamaattumik,  ilinniartitaanikkut  ima  siuarsimatigisariaqarpugut  allaat  unammisassagut  
angumasinnaasariaqarlugit”.

Siunnersuut Atassutip taperserpaa, tassa partii isumaqarmat:

”... nunarsuarmioqataanitta…., taamaattumik aamma ilinniarfiit qaffasissumik ilinniarfiusut  
qaffasissutsimikkut  pitsaasuunissaat  aammalu  nunanut  allanut  sanillersuussinnaanissaat 
qulakkeersimassallugu pingaaruteqarpoq”.

Kiisalu kissaammik imaattumik Atassut saqqummiussivoq:

”...nunatsinni  ilinniarfiit  tamaasa  eqqarsaatigalugit  siunissami  ataavartumik  
nalilersorneqarlutillu  misissuiffigineqartassasut,  taamaaliornikkut  ilinniakkap 
suugaluartulluunniit  pitsaassusaata  aammalu  unammillersinnaassuseqarnerata 
nalornisigineqannginnissaa qulakkeersimaniarneqarsinnaammat”.

Ataatsimiititaliap siunnersuummik suliarinninnera
Ingerlaqqiffiusumik  ilinniartitaanerit  Ilinniarnertuunngorniarfimmit  qaffasinnerit  tamaasa 
siunnersuuteqartumit  pineqartut  ataatsimiititaliamit  naatsorsuutigineqarpoq.  Taamaalilluni 
inuussutissarsiutinut ilinniartitaanernik, assersuutigalugu sanasutut imaluunniit niuertarfimmi 
sulisussatut  ilinniartitaanernik  naliliinissaq  siunnersuuteqartumit  kissaatigineqanngitsoq 
ataatsimiititaliap naatsorsuutigaa.

Tassa  Ilisimatusarfimmi  ilinniartitaanerit  aamma  atorfininnissaq  siunertaralugu 
isumaginninnermi  perorsaasunngorniarnerup  qaffasissusiinik  naliliinissaq  siunnersuutikkut 
siunertarineqartoq  oqaatigineqarsinnaavoq.  Tassa  Sisimiuni  issittumi 
diplomingeniørinngorniarfik  aaqqissuussaanermigut  Danmarks  Tekniske  Universitetimut 
atammat, taamaalillunilu Danmarks Evalueringsinstitutimit naliliiffigineqartarmat.

Siunnersuut  aallaavittut  isigalugu  naleqquttuusutut  ataatsimiititaliamit  isigineqarpoq. 
Nunarsuarmioqataavugut  naleqquttumillu  ilinniagaqaraanni  nunarsuaq  tamakkingajallugu 
ullumikkut  suliffissarsiortoqarsinnaavoq.  Taamaattumik  nunatsinni  ingerlaqqiffiusumik 
ilinniartitaanerit  qaffasissutsimikkut  nunani  allani  ilinniartitaanernut  assingusunut 
nallersuunneqarsinnaanissaat pingaaruteqarpoq.

Nunani  tamalaani  qaffasissutsit  atorneqartut  sorliit  Ilisimatusarfimmi 
piginnaasaqarfiulersinnaanerannik  misissuisussamik  Ilisimatusarfik  2010-mi 
suleqatigiissitaliulersaartoq  ataatsimiititaliamit  oqaatigineqassaaq.  Tamanna 
ataatsimiititaliamit ima paasineqarpoq; naliliisoqassappat tamanna Ilisimatusarfiup nammineq 
akisussaaffigerusukkaa.

Siunnersuutip  aningaasaqarnikkut  kinguneqaatissai  pillugit  Danmarks  Evalueringsinstitut-i, 
Undervisinigministeriap  kiisalu  Kulturministeriap  susassaqarfiini  qaffasinnerusumik 
ilinniagaqarneq pillugu nalilersuisartoq Ataatsimiititaliap attaveqarfigivaa.  Susassaqarfimmi 
misilittakkatik kiisalu paasissutissat tigussaasut tunuliaqutaralugit  nalilersuilernissaq 2 mio. 
kr.-inik  akeqarsinnaasoq  Institut-ip  ilimagaa.  Akinik  missingersuusiornertik  makkuninnga 
tunngavilersorpaat:

1. Ilinniakkamut sammisamut ataatsimut immikkut ilisimasallit marluk imaluunnit pings-
ut (naliginnaavoq immikkut ilisimasallit sisamaasarnerat tallimaasarneralluunniit).

2. Ilinniartitaanerit sanilliussuunneqarsinnaasut ataatsimut nalilersorneqarnerat (naligin-
naasuuvoq ilinniartitaanerit ataasiakkaarlugit nalilersorneqartarnerat).

3. Ilinniartitaanerit amerlanersaat sumiiffiimmi ataatsimut katersorneqartarmata.
4. Nalilersuineq  ilinniartitaanernut  assigiinngitsunut  13-inut  aamma  ilinniagaqartunut 

550-600-it missaanniittunut kiisalu ilinniartitsisunut 80-90-inut tunngassuteqarput.

Tamatuma saniatigut siunnersuutip aningaasaqarnikkut kinguneqaatissai pillugit Naalakkersu-
isut nalileqqullugit Ataatsimiititaliap qinnutigaa. Tassunga atatillugu Naalakkersuisut imaattu-
mik akissuteqarput:

“aningaasartuutit annertussusissaannut apeqqutaajumaartoq nalilersuinissap qanoq it-
tuunissaanik toqqaanissaq. Misissuinissap aningaasaqarnikkut kingunerisinnaasai nalileru-
minaapput suli aalajangerneqarsimanngimmat naliliinissaq nunap iluinnaani imaluunniit  
avataaniittut peqatigalugit pissanersoq aammalu nunanut killernut imaluunniit nunat allat il-
anngullugit sanilliunneqarsinnaassanersoq. Tamarmilli kinguneriumaarpaat assigiimmik ak-
uttussusilimmik naliliisarumaarnissaq, taamaattumillu naatsorsuutigineqassaaq aningaasar-
tuutaasartussat takkuteqqittarnissaat.”

Ataatsimiititaliap apeqqutai Naalakkersuisullu akissuteqaataat ilanngussaq 1-itut ilanngun-
neqarput.

Ataatsimiititaliami ikinnerussuteqartut Siumumeersut Atassummeersullu isumaqarput ilinni-
artitaanermik pingaarnersuiuineq nunap ineriartoqqinnissaanut aalajangiisuusoq siunner-
suutillu aningaasatigut kinguneqaatissai siunissamut aningaasaliinerusussaasut isumaqarlutik. 

Qaffasinnerusumik ilinniagaqarnerit qanoq nalilersorneqartarnissaat siunnersuut akuersissuti-
gineqarpat politikkikkut akulinnerunngitsoq ikinnerussuteqartut isumaqarput. Akerlianilli 
siunnersuut ilinniartitaanerit nakkutigineqarnerat pillugu Ilisimatusarfiup nammineerluni 
isumaginnittarneranut naapertuuttoq ikinnerussuteqartut isumaqarput.

Inuusuttortatta ilinniartitaanerat pillugu pingaartitsineq nunatta ineriartoqqinnissaanut aala-
jangiisuummat Ataatsimiititaliami amerlanerussuteqartut Inuit Ataqatigiinneersut Demokraat-
ineersullu isumaqatigat. Amerlanerussuteqartulli tunngaviusumik isumagaat qaffasinnerusum-
ik ilinniarfiit arlaannaannulluunniit attuumasssuteqanngitsumik politikkimillu akuliuffi-
gineqanngitsumik ingerlanneqartariaqartut. Tamatuma saniatigut  ataatsimiititaliap apeqqutaa-
nut Naalakkersuisut akissuteqaamminni ilaatigut ima allassimammata amerlanerussuteqartut 
maluginiarpaat (apeqqutit akissuteqaatillu ilanngussaq 2-itut ilanngunneqarput):
   
Instituttip ilusaanik nutaanik atuutilersitsinermut peqatigitillugu aqutsineq pillugu inatsimmi  
§§  25  aamma  16  naapertorlugit  ”Pitsaassutsimik  Nutaaliornermillu  siuarsaaneq  pillugu  
siunnersuiso-qatigiit”-nnik  taaneqartartunik  pilersitsisoqassaaq.  Siunnersuisoqatigiinnut  
ilaasortat  rektorimit,  ilaatigut  institutrådimit  ilinniartuniillu  toqqarneqassapput  
siunnersuisoqatigiinnilu  siunertaavoq  siu-lersuisunut,  rektoreqarfimmut  instituttinilu  
aqutsisunut  il.il.  makkununnga  suut  ikiuutaasinnaa-nerannik  suliatigut  naliliinikkut  
siunnersuisarnissaq:
1)  Instituttimi  ilisimatusarnermik  ilinniartitaanermillu  ilisimatusarnermik  tunngavilimmik  
nukittor-saaneq, aamma 2) insituttip inissisimaneranik nunanilu tamalaani ilisimatusarneq 
ilinniartitaanerlu  pillugit  suleqatigiinnermi  peqataanermik  nukittorsaaneq.  Kiisalu  3)  
instituttip  ilisimatusarfittut  ilin-niarfittullu  Ilisimatusarfimmi  siunertanik  
siuarsaaqataaffiusutut inissisimaneranik nukittorsaaneq.

Taamaalilluni atatsimiititaliami  amerlanerussuteqartut  isumaqarput  siunnersuutip  anguiagai 
uani naaperiarneqartut Ilisimatusarfimmi qaffasinnersumik ilinniagaqarnerit pillugit naliliisar-
nissamik suliniutinik qulakkeerinninnissamut aallartitsisoqartoq. Taamaalilluni siunnersuutip 
akuersissutigineqarnissaa pisariaaruttutut amerlanerussuteqartunit isigineqarpoq.

Inassuteqaatit

Ataatsimiititaliami amerlanerussuteqartut Inuit Ataqatigiinnersut Demokraatineersullu 
qulaani allassimasut siullermeerinninnermilu oqaaseqaatit tunngavigalugit siunnersuut itigar-
tinneqassasoq inassutigaat. 

Ikinnerussuteqartut Siumumeersut Atassummeersullu qulaani allassimasut tunngavigalu-
git siunnersuut akuersissutigineqassasoq inassutigaat.

Taama oqaaseqaateqarluni Ataatsimiititaliap siunnersuut aappassaaniigassanngortippaa.

Harald Bianco

Debora Kleist Andreas Uldum

Malik Berthelsen Knud Kristiansen

Inatsisartut
Inatsisartut Allattoqarfiat 


Inatsisartut
Inatsisartuts Bureau


Kultureqarnermut, Ilinniartitaanermut, Ilisimatusarnermut Ilageeqarnermullu 
Naalakkersuisoq
Mimi Karlsen
/Maani


Nunatsinni ingerlaqqiffiusumik ilinniarfinni akigititanik nalilersuineq


Kultureqarnermut,  Ilinniartitaanermut,  Ilisimatusarnermut  Ilageeqarnermullu 
Ataatsimiititaliap siunnersuut una suliaraa:


” Kalaallit  Nunaanni  ilinniaqqiffiusuni  ilinniartitsinerup  qaffasissusaata 
misissorneqarnissaanik  imaqartumik  misissuinissamik  aallartitsinissaamut 
Inatsisartunut  aaliangiussassatut  siunnersuut.  Misissuineq 
sanilliunneqarsinnaasariaqassaaq  misissuinernut  nunani  killerni  allani 
ingerlanneqarsimasunut assigusunut”.


Ataatsimiititaliap kissaateqarnerata kinguneranik siunnersuutip 
aappassaaneerneqarnissaa maannakkut upernaakkut ataatsimiinnissamut 
kinguartinneqarnikkuuvoq, aalajanngiisoqavitsinnagu paasissutissanik 
amerlanerusunik pissarsinissaq ataatsimiititaliap kissaatigimmagu.


Akissuteqaammi inassutigineqarpoq siunnersuut taperserneqassanngitsoq tassa 
Naalakkersuisut isumaqarmata pineqartumi siunnersuutip anguniagaanik 
tapertaasussanik suliniutinik aallartitsisoqareernikuusoq. Naalakkersuisulli 
akissuteqaataanni apeqqutit aningaasaqarnermut attuumassuteqartut 
tikinneqanngillat.


Siunnersuutip aningaasanut tunngasortai ataatsimiititaliamit soqutigineqarmata, 
siunnersuutip aningaasaqarnikkut kingunerisassai pillugit Naalakkersuisut 
nalileeqqullugit ataatsimiititaliap qinnuigissavai. Ilanngulluguttaaq 
ataatsimiititaliamit paaserusunneqarpoq Ilisimatusarfiup nammineerluni 
suliniutaasa nunat tamalaat akornanni pitsaassutsinut nallersuunnissaat 
qulakkeerniarlugu suleqatigiissitaq pilersinniakkani Ilisimatusarfiup 
pilersissimaneraa pilluguNaalakkersuisut ilisimatitsisinnaanersut. 


Ataatsimiititaliap apeqqutaanut attuumassutilinnik soqutiginarsinnaasunik 
Naalakkersuisunut ilaasortaq ilisimatitsisinaappat tamanna ataatsimiititaliap 
pitsaasutut isigissavaa.


Uuma allakkiap tiguneqarneraniit ullut 14-it qaangiutsinnagit akissuteqaat 
kalaallisut danskisullu naqitaq ataatsimiititaliamit tiguneqareersimassaaq, kiisalu 
qarasaasiakkut uunga: annl@inatsisartut.gl.


Inussiarnersumik inuulluaqqusilunga


Dato: 16. april 2010
Sags.nr. 01.39.01.29 


Inatsisartut Allattoqarfiat 
Bureau for Inatsisartut
Postboks 1060
3900 Nuuk
Oq/tel +299 34 50 00
Fax +299 32 46 06
inatsisartut@inatsisartut.gl
www.inatsisartut.gl

Inatsisartut
Inatsisartut Allattoqarfiat 


Inatsisartut
Inatsisartuts Bureau


Kultureqarnermut, Ilinniartitaanermut, Ilisimatusarnermut Ilageeqarnermullu 
Naalakkersuisoq
Mimi Karlsen
/Maani


Siunnersuut  una  Kultureqarnermut,  Ilinniartitaanermut,  Ilisimatusarnermut 
Ilageeqarnermullu Ataatsimiititaliamit suliarineqarpoq:


”Kalaallit  Nunaanni  ilinniaqqiffiusuni  ilinniartitsinerup  qaffasissusaata  
misissorneqarnissaanik  imaqartumik  misissuinissamik  aallartitsinissamut 
Inatsisartunut  aaliangiussassatut  siunnersuut.  Misissuineq 
sanilliunneqarsinnaasariaqassaaq  misissuinernut  nunani  killerni  allani 
ingerlanneqarsimasunut assigusunut”.”


Nalileeriaaseq  sorleq  toqqarneqarnersoq  apeqqutaalluni  siunnersuutip 
aningaasaqarnikkut  kingunissaasa  oqaatiginissaat  ajornartoq  ataatsimiititaliap 
siusinnerusukkut  apeqquteqarneranut  atatillugu  Naalakkersuisut 
paasissutissiissutigaat. Kiisalu Naalakkersuisunit paasissutissiissutigineqarpoq:


” Tamatumunnga  oqaatigineqassaaq  Ilisimatusarfik  maannakkut  suliaqarmat  
namminneq  iluminni  suleqatigiissitassamik  pilersitsiniarluni,  suleqatigiissitallu 
misissussavai  nunani  allani  (tamatumani  Danmark  aamma  Norge  ilanngullugit)  
pitsaassusermik  nalileeriaatsit  assigiinngitsut  suut  atorneqarnersut  kiisalu 
nassaariniassallugit  apeqqutit  Ilisimatusarfimmi  ilinniarneqarsinnaasunut 
suliffeqarfimmullu naleqqussinnaasut”.


Ataatsimiititaliaq  arlalinnik  suli  apeqqutissaqarpoq,  taakkulu  akeqqullugit 
Naalakkersuisut qinnuigineqarput.


1. Oqaatsit  naliliineq  aammalu  piginnaasaqalernissaq  Naalakkersuisunit 
assigiimmik  isumaqartillugit  atorneqarput!?  Naliliineq  imaluunniit 
piginnaasaqalersitsinissaq pineqarnersoq apeqqutaatillugu oqaatsit taakku 
marluk  annertuumik  assigiinngissuteqartut  ataatsimiititaliap 
naatsorsuutigaa,  tassani  piginnaasaqalersitsinissaq  naliliinermit 
annertunerulluni,  taamaattumillu  ataatsimiititaliamit 
tunngavissaatinneqarluni  piginnaasaqalersitsissagaanni  naliliinissaq 
pisariaqartoq. Tamanna Naalakkersuisunit qanoq isumaqarfigineqarpa?


2. Siunnersuummut  atatillugu  Ilisimatusarfik  annertuumik 
eqqumaffigineqarpoq  isumaqarnarporlu  siunnersuutip  ilinniarfinnut 
ingerlaqqiffiusunut  tamanut attuumanera  puigorneqartartoq. 
Ataatsimiititaliatut  suliarinninnerminut  atatillugu  ataatsimiititaliap 
ilinniartitaanerit  ingerlaqqiffiusut  ima  nassuiarpai; 
ilinniarnertuunngorniarnermik  imaluunniit  inuussutissarsiornermut 

ilinniartitaanermik  naammassinninnerup  kingorna  ingerlaqqiffiusussatut 
ilusilersorlugit  ilinniartitaanerit.  Taamatut  nassuiaanermut  taamaalillunilu 
siunnersuummi  Ilisimatusarfik  kisimi  pineqanngitsoq  Naalakkersuisut 
isumaqataappat?


3. Ingerlaqqiffiusumik ilinniartitaanerit nunatsinni kulturimut pituttorsimanerisa 
nukittorsarneqarnissaannut  arlaannaannulluunniit 
attuumassuteqanngitsumik  naliliinerit  peqataaqataasinnaasutut 
naleqqunnerat tamakkiisumik eqqunnginnerarneqarsinnaava?


4. Nalileeriaatsimik  nunatsinni  immikkut  tunngavissaasunik 
piginnaaneqarfigineqartunillu  imaqartumik  atuinissamut  qanoq 
periarfissaqartoq  Naalakkersuisut  isumaqarpat,  taamaalilluni  naliliinikkut 
nunarsuarmioqataanerup  nassatarisaanik  piumasaqaatit 
piginnaasariaqakkallu  aammalu  kulturikkut  immikkuullarissutsitta 
ingerlaqqiffiusumik  ilinniartitaanikkut  ersersinneqarlutillu 
isumagineqarsinnaaqqullugit? 


5. Ingerlaqqiffiusumik  ilinniartitaanerit  tamarmik  naliliiffigineqartarnissaat 
Naalakkersuisut  sulissutigaat  imaluunniit  suliniutit  tamatuminnga 
qulakkeerinnissinnaasut Naalakkersuisunit aallartinneqarpat?


6. Ataatsimiititaliamit  apeqqutigineqartunut  attuumassuteqartunik  allanik 
Naalakkersuisunut  ilaasortaq  paasissutissiisinnaappat,  tamanna 
ataatsimiititaliamit pitsaasutut isigineqassaaq.


Akissuteqaat  kingusinnerpaamik  ulloq  14.  maj ataatsimiititaliamit 
tiguneqareersimasussanngorlugu  nassiuteqquneqarpoq.  Taama 
akissuteqarnissamut  sivikitsigisumik  piffissaqartitsineq  ataatsimiititaliamit 
ajuusaarutigineqarpoq,  ataatsimiititaliamilli  kissaatigineqarpoq  siunnersuut 
upernaakkut  ataatsimiinneq  naatinnagu  aappassaaneerneqassasoq. 
Naalakkersuisut  akissutaat  kalaallisut  danskisullu  nassiuteqquneqarpoq  kiisalu 
qarasaasiakkut uunga nassiunneqarluni: annl@inatsisartut.gl.


Inussiarnersumik inuulluaqqusillunga


Ataatsimiititaliaq sinnerlugu
Harald Bianco



mailto:annl@inatsisartut.gl






1/2


   
Kultureqarnermut, Ilinniartitaanermut, Ilisimatusarnermut Ilageeqarnermullu 
Naalakkersuisoq
Medlem af Naalakkersuisut for Kultur, Uddannelse, Forskning og Kirke


Kultureqarnermut, Ilinniartitaanermut, Ilisimatusarnermut
Ilageeqarnermullu Ataatsimiititaliaq
Inatsisartut Allattoqarfiat


Nunatsinni  ingerlaqqiffiusumik  ilinniarfinni  akigititanik  nalilersuineq  pillugu 
UKA2010/17


Naalakkersuisut qujallutik tiguaat ataatsimiititaliap itisilerutaasumik apeqqutaat siunner-
suut  una  pillugu:”Kalaallit  Nunaanni  ilinniaqqiffiusuni  ilinniartitsinerup  qaffasissusaata 
misissorneqarnissaanik imaqartumik misissuinissamik aallartitsinissamut Inatsisartunut 
aaliangiussassatut siunnersuut. Misissuineq sanilliunneqarsinnaasariaqassaaq misissui-
nernut nunani killerni allani ingerlanneqarsimasunut assigusunut”.


Ataasimiititaliap qinnutigaa  ”siunnersuutip aningaasaqarnikkut kingunerisassai pil-
lugit Naalakkersuisut nalileeqqullugit”.


Tassunga akissutissaq tassaavoq, aningaasartuutit annertussusissaannut apeqqutaaju-
maartoq  nalilersuinissap  qanoq ittuunissaanik  toqqaanissaq.  Misissuinissap  aningaa-
saqarnikkut  kingunerisinnaasai  nalileruminaapput  suli  aalajangerneqarsimanngimmat 
naliliinissaq nunap iluinnaani imaluunniit avataaniittut peqatigalugit pissanersoq aamma-
lu nunanut killernut imaluunniit nunat allat ilanngullugit sanilliunneqarsinnaassanersoq. 
Tamarmilli  kinguneriumaarpaat  assigiimmik  akuttussusilimmik  naliliisarumaarnissaq, 
taamaattumillu  naatsorsuutigineqassaaq  aningaasartuutaasartussat  takkuteqqittarnis-
saat.


Ilanngulluguttaaq  ataatsimiititaliamit  paaserusunneqarpoq Ilisimatusarfiup  nam-
mineerluni suliniutaasa nunat tamalaat akornanni pitsaassutsinut nallersuunnis-
saat qulakkeerniarlugu suleqatigiissitaq pilersinniakkani Ilisimatusarfiup pilersis-
simaneraa pillugu Naalakkersuisut ilisimatitsisinnaanerat.


Tamatumunnga oqaatigineqassaaq Ilisimatusarfik maannakkut suliaqarmat namminneq 
iluminni suleqatigiissitassamik pilersitsiniarluni,  suleqatigiissitallu  misissussavai nunani 
allani (tamatumani Danmark aamma Norge ilanngullugit) pitsaassusermik nalileeriaatsit 
assigiinngitsut  suut  atorneqarnersut  kiisalu nassaariniassallugit  apeqqutit  Ilisimatusar-
fimmi ilinniarneqarsinnaasunut suliffeqarfimmullu naleqqussinnaasut. Tassami pingaaru-
teqarpoq, nalilersuinerup nunatsinni pissutsinut naleqquttuunissaa. Kiisalu aamma su-
leqatigiit  suliarissavaat nalilersuinissamut missingiutaasussat. Kingusinnerusukkut ilisi-
masaqarluartut  nunanit  allaneersut  ilanngunneqarsinnaapput  nunat  allat  peqataaffi-
gisaannik suleqatigiissitaliornissamut. 

Pingaaruteqarpoq ilisimatusarnerup ilinniarneqarsinnaasullu naliliiffigineqarnissaat Ilisi-
matusarfimmit akuerisaasut malillugit pinissaa, tassami Ilisimatusarfik tassaammat ilisi-
matusarfik namminersortoq.


Neriuppunga  akissutigineqartut  ataatsimiititaliap  suleqqinniissaani  atorneqarsinnaaju-
maartut.


Inussiarnersumik inuulluaqqusilluta


Mimi Karlsen

Ataatsimiititaliap 10. maj 2010 UPA2010/17 pillugu allagaanut akissut


Naalakkersuisut qujallutik tiguaat ataatsimiititaliap itisilerutaasumik apeqqutaat siunner-
suut  una  pillugu:”Kalaallit  Nunaanni  ilinniaqqiffiusuni  ilinniartitsinerup  qaffasissusaata 
misissorneqarnissaanik imaqartumik misissuinissamik aallartitsinissamut Inatsisartunut 
aaliangiussassatut siunnersuut. Misissuineq sanilliunneqarsinnaasariaqassaaq misissui-
nernut nunani killerni allani ingerlanneqarsimasunut assigusunut”.


Ataatsimiititaliap qinnutigaa apeqqutit itilerutaasut akineqarnissaat:


Apeqqut 1.
Oqaatsit  naliliineq  aammalu  piginnaasaqalernissaq  Naalakkersuisunit  assigiimmik 
isumaqartillugit  atorneqarput!?  Naliliineq  imaluunniit  piginnaasaqalersitsinissaq 
pineqarnersoq  apeqqutaatillugu  oqaatsit  taakku  marluk  annertuumik 
assigiinngissuteqartut  ataatsimiititaliap  naatsorsuutigaa,  tassani 
piginnaasaqalersitsinissaq  naliliinermit  annertunerulluni,  taamaattumillu 
ataatsimiititaliamit  tunngavissaatinneqarluni  piginnaasaqalersitsissagaanni  naliliinissaq 
pisariaqartoq. Tamanna Naalakkersuisunit qanoq isumaqarfigineqarpa?


Akissut:
Naalakkersuisut  oqaatsit  naliliineq  aammalu  piginnaasaqalernissaq  assigiimmik  isu-
maqartillugit atunngilaat, pineqartut assigiinngitsut marluummata. Naliliineq paasineqas-
saaq ilinniartitsinerup qaffasissusaanik misissuineq, akerlianik pitsaassusermik nalileeri-
aaseq tassaalluni ilinniartitseriaatsimik akuersineq. Kisiannili pitsaassusermik naliliinis-
saq pitsinnagu pisariaqarpoq ilinniartitseriaatsip misissuiffigineqarnissaa/naliliiffigineqar-
nissaa, taamaattumik Naalakkersuisut isumaqarput, pitsaassusermik naliliisoqassappat 
akissutissaq aamma tassaajumaartoq naggataarutaasumik naliliineq.


Apeqqut 2.
Siunnersuummut  atatillugu  Ilisimatusarfik  annertuumik  eqqumaffigineqarpoq 
isumaqarnarporlu  siunnersuutip  ilinniarfinnut  ingerlaqqiffiusunut  tamanut attuumanera 
puigorneqartartoq.  Ataatsimiititaliatut  suliarinninnerminut  atatillugu  ataatsimiititaliap 
ilinniartitaanerit  ingerlaqqiffiusut  ima  nassuiarpai;  ilinniarnertuunngorniarnermik 
imaluunniit  inuussutissarsiornermut  ilinniartitaanermik  naammassinninnerup  kingorna 
ingerlaqqiffiusussatut  ilusilersorlugit  ilinniartitaanerit.  Taamatut  nassuiaanermut 
taamaalillunilu  siunnersuummi  Ilisimatusarfik  kisimi  pineqanngitsoq  Naalakkersuisut 
isumaqataappat?

Akissut:
Naalakkersuisut  ataatsimiititaliaq  isumaqatigaat,  taaguummi  ”Ilinniartitaanerit 
ingerlaqqiffiusut”  ilinniartitaanerit  arlallit  pineqarmata  Ilisimatusarfimmi 
ilinniarneqarsinnaasut   saniatigut.  Nunatsinni  ilinniartitaanerit  ingerlaqqiffiusut 
pingasunngorlugit  immikkoortinneqarsinnaapput:  sivikitsut,  akunnattumik  sivisussusillit 
aammalu  sivisuumik  ingerlaqqiffiusumik  ilinniarnerit.  Piffissami  sivisunngitsumi 
ilinniarneqarsinnaasuni  ilinniarneqarsinnaasut  pingasuupput  (Akademiøkonom, 
Procestekniker  og  Serviceøkonom),  taakkulu  tamarmik  Ilisimatusarfiup  avataani 
ilinniarneqartarput.  Piffissami  akunnattumik  sivisussulimmik  ilinniarneqarsinnaasut 
arfiniliupput,  ataaseq  kisiat  minillugu  Ilisimatusarfimmi  ilinniarneqarsinnaasut, 
piffissamilu sivisuumi ilinniarneqarsinnaasut  tallimaasut ilaat  sisamat Ilisimatusarfimmi 
ilinniarneqarsinnaapput.  Sulissutigineqarpoq  piffissami  akunnattumi 
ilinniarneqarsinnaasoq  kinguleruttoq  ataaseq  aamma  Ilisimatusarfimmi 
ilinniarneqarsinnaasunngornissaa,  ingerlaqqiffiusumillu  piffissami  sivisuumi 
ilinniarneqarsinnaasut  tallimaat  (Arktisk  Teknologi,  Center  for  Arktisk  Teknologi) 
Danmarks Tekniske Universitet aqqutigalugu neqeroorutigineqartarpoq ilisimatusarfiullu 
taassuma  pitsaassuseq  pillugu  piumasaqaataanik  malinnittussaalluni.  Ilinniartitaaneq 
taanna  “Danmarks  Evalueringsinstitut”-imit  naliliiffigineqartarpoq  pitsaassutsikkullu 
naliliiffigineqartarluni.


Suliap  ingerlanneqarnerani  Naalakkersuisut  Ilisimatusarfik  aallaavigimmassuk 
pissuteqarpoq,  ilinniartitaanerit  ingerlaqqiffiusut  amerlanersaat  Ilisimatusarfimmi 
ilinniarneqarsinnaammata. Naalakkersuisulli ilisimavaat, siunnersuummi ilinniartitaanerit 
ingerlaqqiffiusut  tamarmik  pineqarmata  tassalu  aamma  Ilisimatusarfiup  avataani 
ilinniarneqarsinnaasut.


Apeqqut 3.
Ingerlaqqiffiusumik  ilinniartitaanerit  nunatsinni  kulturimut  pituttorsimanerisa 
nukittorsarneqarnissaannut  arlaannaannulluunniit  attuumassuteqanngitsumik naliliinerit 
peqataaqataasinnaasutut naleqqunnerat tamakkiisumik eqqunnginnerarneqarsinnaava?


Akissut:
Naalakkersuisut  assortorumanngilaat,  arlaannaanulluunniit  attuumassuteqanngitsumik 
naliliinerit  nunatsinni  ingerlaqqiffiusumik  ilinniartitaanerit  kulturimut  pituttorsimanerat 
nukittorsarsinnaagaat,  kisiannili  innersuussutigeqqissallugu  Ilisimatusarfiup  ilinniarfiillu 
allat namminersortuunerat namminneq aalajangiisinnaassuseqartut.


Apeqqut 4.
Nalileeriaatsimik  nunatsinni  immikkut  tunngavissaasunik  piginnaaneqarfigineqartunillu 
imaqartumik  atuinissamut  qanoq  periarfissaqartoq  Naalakkersuisut  isumaqarpat, 
taamaalilluni  naliliinikkut  nunarsuarmioqataanerup  nassatarisaanik  piumasaqaatit 
piginnaasariaqakkallu  aammalu  kulturikkut  immikkuullarissutsitta  ingerlaqqiffiusumik 
ilinniartitaanikkut ersersinneqarlutillu isumagineqarsinnaaqqullugit? 


Akissut:
Ilisimatusarfiup  kissaatigaa  suleqatigiissitaliornissaq,  taakkua  misissussavaat  pitsaas-
sutsimik  naliliinissamut  najoqqutassiat  assigiinngitsut  akissutissarsiniassallugit  Ilisima-

tusarfimmi ilinniarneqarsinnaasunut suliffeqarfimmullu atorsinnaasut. Tamanna pissaaq, 
pingaaruteqarmat pitsaassutsimik nalileeriaaseq nunatsinnut aammalu kalaallit  kulturi-
annut naleqquttuussammat.


Apeqqut 5.
Ingerlaqqiffiusumik  ilinniartitaanerit  tamarmik  naliliiffigineqartarnissaat  Naalakkersuisut 
sulissutigaat  imaluunniit  suliniutit  tamatuminnga  qulakkeerinnissinnaasut 
Naalakkersuisunit aallartinneqarpat?


Akissut:
Ilisimatusarfimmi periutsit malitassallu uku atorneqarput, taamaliornikkut ilinniakkat ilisi-
matusaatitullu atorneqarnissamikkut pitsaassusissaat qulakkeerniarlugu:


1. Qinnuteqartut akuerineqarnissamut piumasaqaatit naammassisimassavaat ilin-
niartitaanerlu ilisimatusaatissatut aaqqissugaavoq.


2. Namminersorlutik Oqartussat censoriusussanik avataaneersunik pilersitsissap-
put  kalaallinik,  qallunaanik  aammalu  nunanit  allaneersunit  ukiuni  pingasuni 
atuuttussanik.  Soraarummeernerit  annertunerit  censoriusartunit  nalilerneqas-
sapput, taakkulu inuiaqatigiinnut qulakkiissavaat naliliinerup pitsaassusia.


3. Ilinniagassani  ataasiakkaani  ilinniartitsineq  studieordningit  malillugit  pisarpoq, 
taakku atuutilinnginnerminni atuisussanut suleqatigisanullu (pingaartumik qallu-
naat ilisimatusarfiinut) tusarniaassutigineqareertarput.


4. Ilinniartitsissunik paarlaateqatigiittarneq, imaappoq ilinniartitsisunik avataaneers-
unik amerlasuunik atuineq, tamakkununnga ilanngullugit lektorit aamma profes-
sorit, ilisimatusaatissatut ilinniartitsinerup pitsaassusissaanik qulakkeerisussat.


5. Ilisimatusartunik  paarlaasseqatigiinneq.  Ilisimatusarfiup  pilersissimavaa  allaf-
feqarfik nunanit tamanit atorneqartoq, aammalu 2010-miit ERASMUS University 
Charter-imi suleqatigiinnermut ilanngussimalluni.


6. Ilisimatuutut atorfinitsinneqassagaanni pisinnaasanik naliliisussatut suleqatigiis-
sitalianit, Ilisimatusarfimmit toqqarneqarsimasunit, piukkunnartutut nalilerneqar-
simasariaqarpoq. Naliliisussatut suleqatigiittussat amerlassusaat apeqqutaalluni 
ilaasortassat ataaseq marlulluunniit ilisimatusarfimmit allameerssuussapput.


7. Ilisimatuut ilisimatusarnikkut paasisaminnik nalunaarusiortarput aammalu atua-
gassianut nunani tamani nunatsinnilu saqqummersinneqartartunut ilanngussis-
arlutik.  Tamatuma saniatigut  ilisimatuut  ataatsimeersuarnerni  nunanit  tamanit 
peqataaffigineqartunit ilisimatusaatiminnik saqqummiisarput.


8. Ilisimatuut PhD-nngorniutitut soraarummeernerni naliliisussanut peqataasarput, 
kiisalu adjunkt-inngorniutit, lektor-inngorniutit aammalu professorinngorniutit na-
liliiffiginerini.


Ilisimatusarfiup aaqqissugaanerata nutaap atuutilernissaa peqatigalugu Ilisimatusarfiup 
aqunnera pillugu inatsimmi §§ 25 aamma 26 malillugu pilersinneqassapput ”Kvalitets- 
og Innovationsfremmeråd”, siunertarineqarluni siulersuisunik, rektorinik kiisalu institut-ini 
pisortanik il.il. siunnersuisussatut ilinniakkatigut naliliinermi anguniarneqassallutik: 1) In-
stitut-imi  ilisimatusarnerup  aammalu  ilisimatusaatissatut  ilinniartitsinerup  nukittorsar-
neqarnissaa, 2) institut-ip inissisimanerata nukittorsarnissaa nunallu tamat ilisimatusar-
nikkut ilinniartitsinikku suleqatigiinneranni peqataatinneqarnissaa, kiisalu 3) institut-ip ili-
simatusarfittut ilinniarfittullu inissisimanerata nukittorsarnissaa, taamaaliornikkut Ilisima-
tusarfiup anguniagaanut kaammattueqataasinnaanngorlugu.

Peqatigitillugu  Naalakkersuisut  Inuutissarsiutinik  ilinniartitsinerit  aamma 
inuutissarsiutinik  ilinniartitsinermi  pikkorissarnerit  pillugit  Inatsisartut  inatsisissaatigut 
suliniutigaat aqutseriaatsip nutaap eqqunneqarnissaa, anguniarneqarluni sumiiffinni ilin-
niarfiit  siunissami  unammilligassanngortussanut  sakkussaqalernissaat.  Aqutseriaatsip 
nutaap sinaakkusissavaa, sumiiffinni atuarfiit qanoq ilisukkulluunniit ilinniakkanik pitsaa-
nerpaamik qaffasissulinnik neqerooruteqartarsinnaanissaa qulakkiissavaa.


Apeqqut 6.
Ataatsimiititaliamit  apeqqutigineqartunut  attuumassuteqartunik  allanik 
Naalakkersuisunut  ilaasortaq  paasissutissiisinnaappat,  tamanna  ataatsimiititaliamit 
pitsaasutut isigineqassaaq.


Akissut:
Naalakkersuisut isumaqatigaat pingaaruteqarmat nunatsinni ingerlaqqiffiusumik ilinniar-
titaanerit nunani tamani pitsaassutsip qaffasissusaanut assingusumik qaffasissuseqas-
sasut. Kisiannili aamma pingaaruteqarpoq, ilisimatusarnerup ilinniartitsinerullu nalilersor-
neri pisassasut Ilisimatusarfimmit akuerisat malillugit, tassami Ilisimatusarfik ilisimatus-
arfiummat namminersortoq.


Inussiarnersumik inuulluaqqusilluta


Mimi Karlsen





